
1. PRÓLOGO 

Primeiramente, queremos saudar a todas as familias do alumnado do centro e ofrecer 

información importante para este curso escolar. Como ben sabedes, comezaremos o curso cun 

cambio radical na organización e nas normas de funcionamento do centro, adaptando toda a 

vida escolar ao Protocolo elaborado polo equipo directivo, en colaboración co Equipo Covid e 

oídas as propostas do resto do profesorado. O 31 de xullo de 2020 publícase a resolución 

conxunta da Consellería de Educación e Sanidade pola que se determina a adaptación ao 

contexto COVID-19 nos centros de ensino non universitario. O Protocolo de Adaptación ao 

Contexto da COVID-19 ten por obxecto crear contornas escolares saudables e seguras 

mediante o establecemento das medidas preventivas, colectivas e individuais, tanto polo 

persoal docente e non docente como polo alumnado e as súas familias, co obxectivo de 

protexer e previr no máximo posible o risco de contaxio por COVID-19. As medidas incluídas 

serán obxecto de revisión e actualización continua en función da evolución do risco sanitario e 

tendo en conta sempre as decisións que adopten as autoridades sanitarias autonómicas e 

estatais. 

Segundo as Instrucións do 30 de xullo de 2020, da Dirección Xeral de Educación, Formación 

Profesional e Innovación Educativa, en relación ás medidas educativas que se deben adoptar 

no curso académico 2020/21, o Equipo Directivo elabora o “Programa de acollida” do centro, 

coas achegas do profesorado e do Equipo COVID, a pesar de non ter formación en materia 

sanitaria nin de organización en aspectos relacionados coa prevención de riscos laborais.  

 

 

 

  



 
 

2. NORMAS DE ORGANIZACIÓN E FUNCIONAMENTO DO CENTRO 

  2.1 PRIMEIRO DÍA DE CLASE 

A volta ás aulas será escalonada. O alumnado de 1º, 2º e 3º, incorporarase o xoves 10 de 

setembro, e o alumnado de 4º, 5º e 6º farao o venres 11 de setembro (ambos grupos 

entrarán no horario habitual do centro 9:40).  

  2.2 USO DE MÁSCARA 

O uso da máscara será obrigatorio para todo o persoal e o alumnado do centro, en todos os 

espazos e situacións (incluso dentro da aula). Os/as alumnos/as deberán traer un estoxo 

específico co seu nome para deixar a máscara no momento que poidan prescindir dela 

(unicamente na hora da merenda). Será obriga do alumnado traer unha bolsiña con dúas 

máscaras de reposto.  

2.3 DISTRIBUCIÓN DE GRUPOS  

O alumnado traballará en grupos estables de convivencia e manterase a distancia persoal de 

seguridade entre os postos de traballo. Estes grupos estables realizarán todas as actividades 

escolares xuntos sen mesturarse con outros grupos. Non haberá actividades colectivas. O 

alumnado de cada grupo pode relacionarse entre si, pero non poderá interactuar con outros 

grupos do centro educativo.  

Todos os pupitres estarán orientados en dirección á mesa do/a mestre/a e os/as nenos/as 

ocuparán sempre o mesmo asiento para que, en caso da aparición dun positivo por COVID 

dentro dunha aula, sexa máis sinxelo controlar aos contactos directos do neno (que serán os/as 

compañeiros/as que están sentados máis preto). 

O alumnado só cambiará de aula para ir á aula de Música, Informática e Relixión. As demais 

especialidades impartiranse na aula ordinaria.  



 
 

2.4 ENTRADAS E SAíDAS 

Para evitar aglomeracións, tanto na entrada coma na saída, habilitáronse quendas distanciadas 

no tempo. É moi importante que se cumpran os horarios establecidos, tanto polo profesorado 

como polas familias, para un bo funcionamento do protocolo. As entradas e saídas ao edificio 

faranse pola porta habitual, abrindo as dúas follas para que non se produzan atascos.   

2.4.1 ENTRADAS 

O alumnado transportado que vaia chegando ao centro baixará do autobús de maneira 

organizada e por cursos, empezando por 1º e rematando por 6º. Ata que baixen os/as nenos/as 

dun autobús, non empezarán a baixar os do seguinte. Este alumnado entrará polo portalón, que 

será aberto polo/a mestre/a de garda. Dirixiranse directamente ás aulas, onde os estará 

esperando o/a mestre/a ao  que lle corresponda a primeira sesión.  

O alumnado non transportado entrará pola cancela e tamén irá subindo ás aulas a medida que 

vaia chegando ao centro. Recoméndase que chegue ao centro o máis cerca posible da hora de 

entrada. Cando o/a alumno/a entre ao centro, os acompañantes deben abandonar os arredores 

para evitar a formación de grupos de persoas. 

O alumnado que asista á aula matinal, accederá ás aulas directamente desde o salón de actos 

que é o lugar habilitado para tal fin.  

Intentarase en todo momento que non se produzan aglomeracións, polo que haberá mestres/as 

de garda en diferentes zonas do patio e do edificio escolar.  

Os familiares do alumnado non poderán acceder ao patio agás os/as nenos/as de primeiro, que 

poderán entrar ata o edificio escolar acompañados por unha soa persoa unicamente o primeiro 

día. 

 



 
   

2.4.2 SAÍDAS 

Os distintos cursos irán saíndo de maneira escalonada separados por un tempo de 2 minutos 

aproximadamente empezando por 1º e rematando por 6º. No patio haberá marcas pintadas no   

chan para que cada grupo se sitúe no lugar de espera correspondente, mantendo as distancias 

de seguridade cos demais grupos. Na saída non se permite que o alumnado quede formando 

agrupacións ou xogando, tanto no patio coma na vía pública.  

Comezarase a saír ás 14:30 
 
1º: 14:30 

2º: 14:32 

3:  14:34 

4:  14:36 

5º: 14:38 

6º: 14:40 

O alumnado transportado sairá polo portalón e colocarase en dúas ringleiras segundo o 

autobús que lle corresponda. Esta saída estará supervisada polo/a mestre/a de garda. O 

alumnado non transportado sairá pola cancela habitual e estará supervisado polo/a mestre/ ao 

que lle toque impartir a última sesión. 

Sería recomendable que as familias estiveran na entrada do centro no horario que lle 

corresponde ao curso dos/as seus/súas fillos/as e que abandonen o aparcadoiro á maior 

brevidade posible.   

Nos autobuses, o alumnado deberá de sentarse sempre no mesmo sitio e intentarase, sempre 

que sexa posible, deixar unha fila de asentos no medio de cada grupo de convivencia estable.  

 



 
 

2.5 CIRCULACIÓN POLO CENTRO NOS CAMBIOS DE CLASE 

Nos corredores sempre se circulará pola dereita de forma individual, respectando a distancia de 

seguridade. Seguirase a sinalización do chan que indica a dirección dos desprazamentos. Para 

subir e baixar empregaranse escaleiras diferentes e, sempre que sexa posible débese evitar 

tocar o pasamáns. Cando un grupo vaia a abandonar unha aula para dirixirse a outra, o/a 

mestre/a deberá comprobar que os corredores non están ocupados. Non se poderá entrar 

nunha aula ata que todo o alumnado que a estivera empregando nese momento teña saído 

dela, previa desinfección do material.   

 2.6 RECREOS 

Haberá unha soa quenda de recreo e cada grupo terá a súa propia zona que estará acotada, 

para evitar que se mesturen cos demais grupos: patio infantil, pista de terra, patio cuberto, 

bosque, patio inclusivo e pista de entrada. Estas zonas rotaranse cada semana para que todos 

os cursos poidan pasar por todos os espazos de patio. Os recreos estarán supervisados 

polos/as mestres/as de garda. 

Antes de saír ao recreo procederase ao lavado de mans, sempre baixo a vixiancia dos mestres 

para que non se supere o aforo (un alumno/a por baño). 

Os cursos aos que lle toque o patio infantil e a pista de terra, sairán e entrarán pola porta de 

atrás (ao lado do almacén). Os demais cursos sairán pola porta principal do edificio de maneira 

escalonada cuns dous minutos de separación, aproximadamente. Abriranse as dúas follas da 

porta para evitar aglomeración.  

O alumnado merendará ao aire libre, sempre que sexa posible, e ese será o momento no que 

poderán quitar a máscara, que deberá gardar nunha bolsiña co seu nome. Prohíbese o uso de  

 



 
 

elementos comúns de xogo así como a utilización de obxectos e xoguetes que poidan ser 

compartidos.  

Durante o recreo, só se poderá entrar ao baño en casos de urxencia, previa autorización do/a 

mestre/a de garda. 

Ao finalizar o recreo, por quendas, irán directamente ás aulas, sen pasar polos baños e serán 

os/as mestres/as que teñan docencia no grupo os que regularán o fluxo de asistencia ao baño 

controlando novamente a hixiene de mans e o aforo.  

Cando chova todos os cursos permanecerán na aula onde merendarán e estarán baixo a 

supervisión do/a mestre/a  que impartira a sesión anterior.  

2.7 ASEOS 

O alumnado empregará os aseos habituais (1º e 2º, aseos da planta baixa e 3º,4º,5º e 6º, aseos 

da primeira planta). A limitación de aforo para os aseos será de 1 usuario e para controlalo 

haberá un semáforo no exterior que indicará se o aseo está libre ou non (o/a alumno/a que 

entre porá o semáforo en vermello e cambiarao a verde cando saia). O alumnado antes de saír 

da súa aula ao aseo deberá desinfectar as mans con xel hidroalcólico. Á saída do aseo deberá 

lavar as mans con auga e xabón.  

O profesorado e persoal non docente fará uso dos aseos para docentes da planta baixa. 

Dado que as labores de limpeza e desinfección son prioritarias, aqueles aseos que estean 

sendo desinfectados non poderán ser empregados ata que remate a súa limpeza. Os baños 

deberán ser desinfectados dúas veces ao longo da xornada lectiva.  

Todos os aseos contarán con xabón de mans, panos desbotables e papeleiras de pedal, así 

como carteis informativos sobre o correcto lavado de mans.  

  

 



 
  

 2.8 USO DAS AULAS 

Cada alumno/a terá o seu material, que debe vir etiquetado con nome e gardarao de xeito 

diferenciado nun estoxo. Non se compartirá ningún material sen a previa desinfección do 

mesmo.  

En educación física minimizarase o uso de materiais que teñan que ser usados por varios 

alumnos/as, procurando a súa limpeza e desinfección despois do seu uso e a realización de 

hixiene de mans. O mesmo sucederá coa aula de música e informática, onde os instrumentos e 

equipos informáticos deberán ser desinfectados unha vez rematada a sesión. As aulas deberán 

ser ventiladas durante uns 10 minutos aproximadamente.  

Cando se faga uso do encerado cada alumno/a deberá  empregar o seu propio rotulador. Nas 

aulas nas que se poida contar cun percheiro para cada neno/a podendo deixar un no medio de  

separación, estes poderán ser empregados. En caso de non ser así, as chaquetas ou 

cazadoras colocaranse no respaldo  das cadeiras. 

Desaparece a figura do encargado. As ventás, portas, persianas, e luces de cada aula deberán 

ser manipuladas exclusivamente polo profesorado, para diminuír riscos. Nos armarios da aula, 

cada alumno contará cun estante no que irán colocados os seus libros e cadernos e será o/a 

mestre/a o encargado de repartilos. 

 2.9 REALIZACIÓN DE EVENTOS 

Neste curso 2020/2021 non se realizará ningún evento ou celebración que supoña a 

participación de todo o colexio ou as súas familias (magosto, exposición, festival de Nadal, 

entroido...), cando non se poida garantir a distancia de seguridade e unhas estritas medidas de 

prevención. Algunhas destas celebracións poderanse seguir facendo pero a nivel de titorías ou 

ciclos sempre que se cumpran todas as medidas de seguridade. En caso de levalas a cabo, 

deberá ser, sempre que sexa posible ao aire libre ou, de ser o caso, no salón de actos.   



 
 

As saídas didácticas poderán levarse a cabo respectando a normativa vixente no momento de 

realizalas, sobre todo en canto ao aforo de museos e salas e as de transporte, quedando a 

decisión dos ciclos. 

2.10 BIBLIOTECA 

 Evitarase usar a biblioteca como lugar de traballo e, no caso de que sexa necesario, o equipo 

de biblioteca sinalizará nas mesas e outros postos de traballo aqueles que poden ser utilizados 

de xeito que se manteña a distancia de seguridade e se optimicen os postos dispoñibles. 

O alumnado acudirá acompañado por un/unha mestre/a para facer uso do sistema de 

préstamo, priorizando que este se leve a cabo durante unha sesión de clase e non durante o 

recreo. Todos os cursos contarán cunha hora marcada no horario para uso exclusivo da 

biblioteca. Evitarase o uso de xogos de mesa e materiais semellantes cando impliquen un uso 

compartido.  

Os libros devoltos permanecerán 4 horas en caixas illadas e identificadas antes de volver aos 

andeis. Antes de entrar hixienizarán as mans e na saída farán desinfección dos postos que 

ocupasen, de ser o caso, e hixiene de mans novamente. Será ventilada durante 15 minutos 

cada vez que sexa usada. 

2.11 REUNIÓNS 

Todas as convocatorias de reunións serán remitidas por correo electrónico. O profesorado ten a 

obriga de facer revisión diaria do seu correo electrónico corporativo.  

As reunións de claustro serán no salón de actos, por ser o único espazo do centro no que é 

posible manter as distancias. Todas as reunións do profesorado realizaranse cumprindo as 

normas de protección e o aforo dos locais. Cando non sexa posible deste xeito usaranse 

medios telemáticos. As reunións de ciclo e as coordinacións dos diferentes equipos (biblioteca,  

 



 
 

dinamización, TICS e extraescolares), poderanse realizar na sala de mestres por ser poucas as 

persoas que se xuntan. 

O consello escolar celebrará as súas reunións no salón de actos ou de forma telemática.  

As reunións da ANPA que só sexan da directiva, poderán seguir facéndose no espazo habitual, 

por ser un grupo pouco numeroso de persoas. As reunións cos socios celebraranse 

preferentemente por medios telemáticos evitando en todo caso as xuntanzas que supoñan un 

número elevado de persoas.  

3.COMUNICACIÓN XERAL DO CENTRO COAS FAMILIA 

Utilizaranse como mecanismos de comunicación xeral coas familias a páxina web do centro e a 

plataforma Abalarmóbil ou o teléfono (886110724) e tamén a través da ANPA, para 

determinadas comunicacións.  

As autorizacións que precisen ser asinadas polas familias serán enviadas a través do alumnado 

e deberán entregalas a súa titora.  

3.1 TITORÍA 

As titorías levaranse a cabo prioritariamente vía teléfono ou por videoconferencia, previa 

petición de cita pola axenda. En caso de ser necesaria unha reunión presencial co titor/a, esta 

farase na aula de referencia do/a alumno/a, seguindo en todo momento as medidas de hixiene 

e a distancia de seguridade (é obrigatorio o emprego de xel hidroalcólico para a desinfección de 

mans antes de entrar e o uso de máscara). 

O centro establecerá unha hora semanal de titoría que será os martes á tarde, como se viña 

facendo habitualmente. Este horario poderá ser flexible en función das posibilidades de 

docentes e familias.  

 

 



 
 

Para o presente curso queda descartada a reunión colectiva que se viña celebrando 

habitualmente co/coas titores/as, agás para as familias do alumnado de primeiro e alumnado 

novo no centro, aos que se lle comunicará unha data coa maior brevidade posible.  

Os/as titores/as facilitarán o correo electrónico de contacto a principio de curso para aquelas 

familias que non poidan empregar Abalarmóbil. Este será o correo gmail do ciclo que se ven 

empregando habitualmente:  

1.ciclo.carlos.casares@gmail.com  

2.ciclo.carlos.casares@gmail.com 

3.ciclo.carlos.casares@gmail.com 

As familias deben actualizar os seus datos de contacto, tanto teléfonos como correos 

electrónicos, notificando en secretaría os cambios que se puideran producir. 

 4. DEPARTAMENTO DE ORIENTACIÓN 

 A comunicación realizarase principalmente por teléfono ou videochamada, deixando 

constancia da mesma nos pertinentes documentos. 

Sempre que sexa necesario, tamén se poderá levar a cabo presencialmente, no despacho de 

orientación coas debidas medidas de protección e sempre con cita previa, sempre que non 

coincida cos fluxos de movemento do alumndo (entradas, saídas e recreos).   

5. ATENCIÓN DIRECCIÓN E SECRETARÍA 

Evitarase en todo momento, a presenza das familias no centro especialmente durante os fluxos 

de alumnado (entradas, saídas e recreos). En caso de ser necesario, atenderase 

presencialmente con cita previa. Para calquera dúbida, consulta ou suxestión as familias 

poderán empregar o correo electrónico do centro cep.carlos.casares@edu.xunta.es ou o 

teléfono 886110724. 

 

mailto:1.ciclo.carlos.casares@gmail.com
mailto:2.ciclo.carlos.casares@gmail.com

 6. MEDIDAS DE PREVENCIÓN, HIXIENE E PROTECCIÓN 

Creouse un Equipo COVID formado por tres mestras, que actuará como referencia para o resto 

do persoal, profesorado, alumnado e familias, en relación ás funcións recollidas no Protocolo de 

Adaptación á situación Covid-19 no curso 2020/21.  

 6.1 AUTO ENQUISA DIARIA 

O profesorado, persoal non docente e alumnado realizará unha autoavaliación diaria dos 

síntomas antes da súa chegada ao centro para a xornada lectiva, a fin de comprobar se estes 

son compatibles cunha infección por SARS-CoV-2. Esta enquisa facilitarase ao alumnado o 

primeiro día de clase. As familias deberán asinar un compromiso de responsabilidade para dita  

autoavaliación. Non asistirá ao centro o alumnado, profesorado ou persoal non docente que 

teña síntomas compatibles con Covid-19, ou se atopen en illamento ou período de corentena  

domiciliaria por ter contacto estreito con algunha persoa con síntomas ou diagnosticada de 

Covid-19. Os síntomas a ter en conta serían os seguintes: 

*Síntomas respiratorios:  

• FEBRE MAIOR DE 37,5º  

• TOSE SECA  

• DIFICULTADE RESPIRATORIA.  

*Outros síntomas:  

 FATIGA SEVERA (CANSAZO)  

 DOR MUSCULAR  

 FALTA DE OLFACTO  

 FALTA DE GUSTO E DIARREA. 

 CONTACTO ESTREITO cunha persoa diagnosticada COVID. 



 
 

Esta situación será comunicada por teléfono á dirección do centro, á maior brevidade posible. 

Por outra banda, é fundamental que o teléfono das familias que figura no centro como teléfono 

de urxencias estea operativo no horario escolar para poder contactar en caso de aparecer no 

alumnado síntomas compatibles coa enfermidade.  

6.2 ESPAZO DE ILLAMENTO COVID 

O espazo apropiado para o illamento dun/dunha alumno/a con síntomas, será a aula matinal. 

Esta aula conta con ventilación adecuada, solución hidroalcólica, papeleira de pedal, panos 

desbotables, luvas e máscaras.  

No caso de que un/unha alumno/a presente síntomas, deberá ser dirixido a esta aula, na que 

permanecerá acompañado dun/dunha mestre/a ata que o veña a recoller a familia.  

Este espazo será debidamente desinfectado e ventilado inmediatamente despois de cada uso. 

6.3 MEDIDAS DE HIXIENE E PROTECCIÓN  

6.3.1 HIXIENE 

Corresponde ao Concello xestionar, planificar, organizar e desenvolver as medidas de limpeza 

máis xerais do centro.  

O profesorado que saia dunha aula deberá desinfectar o ordenador, teclado, mesa e cadeira, 

realizando unha correcta hixiene de mans antes de que o seguinte mestre/a entre na aula. O 

profesorado que teña a última sesión con cada grupo será o responsable de que todo o material 

da aula quede recollido e desinfectado.  

Cada usuario da sala de mestres/as ou outros espazos do centro diferentes das aulas, 

desinfectará o material compartido (fotocopiadora, ordenadores) cos produtos adecuados e 

empregará xel hidroalcólico para a hixiene de mans antes de cada uso. No caso das aulas, o 

alumnado deberá desinfectar as mans á entrada e saída da mesma. No cambio de grupo 

ventilarase a aula e o grupo saínte desisnfectará os pupitres e cadeiras.  



 
 

Sempre que as condicións meteorolóxicas o permitan as xanelas estarán abertas o maior 

tempo posible. Debe realizarse a ventilación entre cambios de clase e nos recreos.  

Cada vez que se use a aula de illamento, deberá ser desinfectada inmediatamente.  

6.3.2 PROTECCIÓN 

O profesorado e persoal non docente deberá usar máscara en todo momento e poderá usar 

viseiras protectoras en caso de consideralo necesario.  

Habilitáronse dispensadores de solución hidroalcólica e papeleiras con pedal en todas as aulas 

e espazos comúns. Para a desinfección de mesas, cadeiras, ordenadores… dotáronse as aulas 

e os espazos comúns con panos desbotables e solución desinfectante. Nas aulas instaláronse 

portapanos. Todos os pupitres estarán colocados en liñas mirando cara a dirección do posto 

do/a mestre/a. Extremarase a orde no posto de traballo e nas mesas da aula. Os titores/as 

serán os responsables de dar a coñecer as actuacións do Programa de Acollida de forma 

adaptada á idade do alumnado.  

As primeiras semanas do curso traballarán co seu grupo na adquisición das seguintes rutinas: 

*O correcto uso da máscara, o xeito de poñela e sacala e, de ser o caso, de gardala nos 

momentos da merenda.  

*Evitar tocar ollos, nariz e boca.  

*Hixiene de mans á entrada na aula e nos aseos (seguindo as instrucións que hai nos aseos). 

*Tapar a boca cun pano desbotable ao tusir ou esbirrar, que se desbotará na papeleira con 

pedal; se non é posible, tusir contra a flexura do cóbado. Incidir na limpeza de mans posterior. 

*Manter a distancia física.  

*Non compartir o material propio.  

 

 



 
 

7. ACCIÓNS FORMATIVAS PARA A MELLORA DA COMPETENCIA DIXITAL: 

Todos os cursos do centro terán acceso á aula virtual. Crearanse os cursos, así como os 

usuarios e contrasinais para o alumnado e profesorado. Ao inicio de curso dedicaranse varias 

sesións co alumnado para que coñezan o funcionamento da aula virtual e a maneira de acceder 

a ela. 

Cada grupo terá asignada unha hora semanal na aula de informática. Cada alumno/a anotará o 

seu usuario e contrasinal na súa axenda, para evitar perdas.  

Estas funcións correrán a cargo do coordinador TIC do centro coa colaboración dos titores. Ao 

inicio de setembro deberase proceder a actualización da enquisa realizada o curso pasado 

sobre os medios tecnolóxicos existentes no fogar para detectar problemas e poder darlle 

solución ante un posible ensino a distancia.  

Unha vez rematada a sesión, procederase á desinfección dos ordenadores e á hixiene de mans 

con xel hidroalcólico. 

8. ATENCIÓN AOS ASPECTOS EMOCIONAIS E SOCIAIS 

Será o departamento de orientación o encargado de coordinar e deseñar as actividades 

dirixidas a atender estes aspectos, tendo en conta que serán actividades realizadas ao inicio de 

curso dirixidas polos titores de cada un dos grupos burbulla. 

9. CONSIDERACIÓNS DE INTERESE  

* Os cambios de domicilio ou de teléfono deben ser notificados na secretaría para posibilitar a 

comunicación coas familias en todo momento.  

* Os casos de alerxias ou enfermidades que precisen especial atención  deben ser 

comunicados á titora ou titor.  

* Ante calquera tipo de dúbida as familias deberán poñerse en contacto co centro vía telefónica. 

 



 
 

* Non está permitido traer ao centro (tampouco ás posibles saídas) teléfonos móbiles, 

máquinas, cromos e xogos individuais, co fin de evitar o intercambio e manipulación de 

materiais por máis dun usuario. 

* Cada alumno/a terá a súa propia botella con auga que traerán cada día da casa na mochila. 

En ningún momento a compartirán cos seus compañeiros. 

* É importante que o teléfono de urxencia que facilita a familia do alumnado estea operativo en 

todo momento para poder comunicarnos con vós á maior brevidade, en caso de que o voso/a 

fillo/a presente síntomas.  

* Este curso non se poderán celebrar os aniversarios na aula con comida.  

 

 

Unha vez presentado o protocolo ao claustro de profesorado e consello escolar, onde será 

revisado, publicarase na web do centro onde poderedes atopar ampliada a información 

aportada polo presente Programa de Acollida ademais doutros aspectos de interese.   

 

 

 

 

 

 

 

 

 


